Trausti Jónsson:

Janúar 1918
Fyrsta dag ársins var hæðarhryggur skammt vestur af landinu, frá Grænlandi til Bretlandseyja. Breytileg átt var þá hér á landi og hiti breytilegur. Daginn eftir hafði hryggurinn vaxið og var nú aðalhæðin milli Vestfjarða og Grænlands yfir 1040 hPa á leið suður. Kalt var á landinu.

Þ.3. var hæðin komin suður af og fór þá hlýnandi og vind herti. Daginn eftir var suðvestan- og vestanhvassviðri við norður- og vesturströndina og góð hláka. Um nóttina komst lægðardrag suður yfir landið og þá kólnaði að mun með snjókomu norðanlands. Á þrettándanum hvessti og kólnaði enn, frostið fór í um 20 stig víðast hvar á landinu. 

Mikil hæð var yfir Grænlandi, en hún klofnaði þ. 7. og þann dag var hluti hennar yfir Grænlandshafi. Þá var skaplegt veður vestanlands þó kalt væri, en enn var hríð eystra. Þ.8. var lægðardrag milli Vestfjarða og Grænlands og fór það suðaustur yfir landið 9. og þá kólnaði aftur að mun. 

Alla næstu vikuna var mikil hæð yfir Grænlandi en lægðir brutust austur suður í hafi. Suma dagana var hvasst. Gífurlegur kuldi hélst allan tímann. 

Þ.17. komst lægð inn á Grænlandshaf og þá hlýnaði heldur, þannig að frostið var „aðeins“ 10 stig víðast hvar, en síðan tók kuldinn við að nýju. 

Þ.19. var lægðardrag skammt suðaustur af landinu og þá tók að snjóa um mestallt land. Víða var hvasst. Dagarnir 20. og 21. voru kaldastir víðast hvar á landinu. Seinni daginn var hæð yfir landinu og lygnt veður, en djúp lægð við Svalbarða. Él voru þennan dag við suðurströndina. Svipað veður hélst næsta dag, en þá hlýnaði talsvert vestanlands og hvessti af suðri enda þokaðist hæðin austur.

Þ.23. var hæðarhryggur frá Noregi til Grænlands og austanátt hér á landi, frost og skaplegt veður. Lægð nálgaðist nú úr suðvestri og 24. var hún skammt suður af landinu. Þá snjóaði um land allt, sums staðar var hvasst. Lægðin virðist hafa farið yfir landið en 25. kom ný lægð úr suðvestri og var þann dag og þann næsta á Grænlandshafi á hægri austurleið. Víðast hvar snjóaði, en við suðurströndina náði vindur að ganga til suðvesturs og þar hlánaði. 

Þ.27. var austanátt víðast hvar, enda var lægðardrag skammt suður undan. Talsvert kólnaði aftur. Snjókoma var á Norður- og Austurlandi. Svipað veður hélst 28. en 29. var lægð skammt undan Suðurlandi á hreyfingu norðnorðaustur, víða snjóaði. Þ.30. var víðáttumikil lægð suðvestur í hafi og hérlendis snerist vindur til suðausturs. Sunnanlands hlánaði en frost hélst nyrðra. Þ.31. voru lægðardrög við landið en aðallægðin var nú vaxandi langt suðsuðvestur í hafi.

